
� COLUMNA

Tgi che perda la via empren 
pir d’enconuscher ella!

DA FLAVIA HOBI

Insatge ch’jau fasch fitg
gugent è ir sin viadi.

Lura ves’ins puspè quant
gronds, variants, interes­
sants e differents auters
pajais e culturas èn da
nossa Svizra. Ma sper quai
fan ins adina – voluntar­
main u betg – bleras expe­
rientschas.

Sin noss viadi da matura
essan nus ids (vus pu­

dais trais giadas engiavi­
nar) a Mallorca. Gea,
Mallorca è ina bellezza
insla cun blers stgazis zup­
pads. Ma zuppads eran
quests deplorablamain era
durant noss viadi, passen­
tond en in hotel tranter
«Deutschem Arzt» e
«Deutschem Haarschnei­
der». In hotel, nua ch’ils
emploiads avevan enorm
plaschair che nus discurri­
van spagnol cun els. In
hotel tranter uschè blers
auters ch’ins seseva plain
concentraziun en il car (in
car natiralmain plain cun
«party­people») per na gea
betg manchentar il ses.

Ma nus avain vaira­
main gì pacific e

bun cun far il chillen
suenter il stress dad exa­
mens, gea tuts ch’avevan
vairamain basegns da
quai. Ed jau vi puspè tur­
nar in di a Mallorca, ma
quai betg cun la finamira
da stuair durmir la notg
avant l’eroport perquai
ch’ins sgola pli baud che
l’emprim tren va a Turitg,
betg per viver la notg
suenter differents happy
hours e betg en in hotel
nua ch’ins po strusch
identifitgar ils differents
desserts dal buffet, ma­
bain per scuvrir il vair
Mallorca.

Insatge ch’jau recuman­
dass a mintgin da far è

in viadi cun interrail.
Quai è in viadi en tren
ch’ins po far durant in
tschert dumber da dis tras
tut ils pajais da l’Europa.
Il nord per exempel è bel­
lezza ed il traffic public è
organisà fitg bain. Las di­
stanzas sco questa tranter
Oslo e Bergen en Norve­
gia cun lur natira, il guaud
e l’aua fan endament in
pau l’Engiadina. Bellezza,
questas colurs. Gea, Da­
nemarc, Svezia, Norvegia
e la Germania èn colliads
fitg empernaivel ed ils
trens èn grondamain zunt
moderns.

In pau auter era quai tar
mes segund trip dad

interrail tranter auter cun
Athen sco destinaziun. Igl
era discletg ch’ils trens
han exact durant il viadi
da mia camarata e mai
fatg chauma uschia che
nus avain stuì prender il
bus, pajà supplementar­
main (betg pauc) per
quest e druvà bleras gner­
vas cun chattar or tge bus
che va ussa cura e nua
(senza enconuschientscha
dals bustabs grecs).

Ma il punct culmi­
nant era lura a Pa­

tras en Grecia da nua che
nus levan prender la na­

vetta a Bari en l’Italia.
Meglier ditg avain nus
atgnamain reservà questa.
Là, al port, eran els lura
d’in’autra opiniun e l’en­
tira navetta era schon plai­
na. Nagina schanza da
vegnir davent da Patras
quest di. E nus senza pus­
saivladad da pernottaziun.
Tge cletg che nus avain
chattà in schnepli en
l’internet – in bellezza ho­
tel da tschintg stailas, nua
ch’jau hai passentà la me­
glra notg da l’entir viadi
en in letg che correspunda
eba a tschintg stailas.

La notg suenter suanda­
va numnadamain la

mendra – pli che 21 uras
sin ina navetta tranter Pa­
tras ed Ancona e quai sen­
za letg, durmend sin in
sientamauns da bogn sin
sulom da beton (diraia).
Venezia persuenter che
suandava suenter Ancona
era lura vairamain ina bel­
la fin da noss viadi cun in
pèr strapatschas, ch’han
almain rinforzà la confi­
denza tranter mia camara­
ta e mai e questa en sasez.

Viagiar furma, ins
emprenda en mintga

cas fitg bler ed insaco vai
(e sto igl) adina ir vina­
vant. Sin viadi na sun jau
halt betg a Sargans nua
ch’jau pudess telefonar a
chasa sch’insatgi pudess
vegnir spert per mai.

Ed independent quant
bel in viadi era – in­

satge ch’jau fatsch era adi­
na puspè da novamain
sch’jau sun a chasa: jau
appreziesch nossa auta
qualitad da viver, ch’jau
hai fin uss anc betg em­
prendì d’enconuscher
uschiglio insanua sin
quest mund.

� L’AURA

Variabel e pli chaud

Situaziun generala: La zona da 
pressiun auta sur l’Atlantic dal 
nord influenzescha l’aura en las 
Alps. 
Oz: Cun intgins nivels per gron­
da part sulegliv. La damaun 7 
grads, il suentermezdi en­
turn 22 grads. Cunfin da 
0 grad sin 3000 meters. 
Prognosa: Il venderdi 
l’emprim sulegliv, suen­
ter nivels d’accumulaziun ed 
encunter saira entginas precipita­
ziuns, oravant tut en las Alps. La 
sonda variabel, per lung da las 
Alps anc entginas precipitaziuns. 
15 enfin 20 grads. Dumengia su­
legliv, singuls nivels. Enturn 22 
grads.

Consum ha pers schlantsch
Las Svizras ed ils Svizzers han
consumà damain il mais d’a­
vrigl. Cumpareglià cun il mars
è l’indicatur da consum da
l’UBS sa reducì dad 1,34 sin 1,25
puncts. Cunquai è il trend vers
ensi, ch’aveva cumenzà il schaner,
per il mument terminà. Tenor ils
economs da la UBS sajan las fa­
tschentas dal commerzi en detagl

restadas sin in bass nivel cumpa­
reglià cun il mais avant. Quai la­
schia temair ch’il commerzi en
detagl stoppia quintar cun ina pe­
rioda pli lunga cun svieutas che sa
reduceschian. Plinavant han ins
registrà damain autos novs. Mal­
grà questa flaivlezza è la dumon­
da per autos novs cleramain sur la
media.

Lai cun bunas cartas per il 
center naziunal da sport da naiv

Il cussegl federal ha decidì da 
persequitar vinavant il center
naziunal da sport da naiv a Lai.
Questa candidatura saja stada la 
meglra suenter l’evaluaziun, scri­
va il Departament federal da
sport. Quest center naziunal fa

part da la vista generala davart la 
promoziun dal sport. Il cussegl fe­
deral trametta uss en consulta­
ziun questa vista. Ella cuntegna 
concepts e mesiras per sviluppar 
la promoziun da sport sin livel fe­
deral.

Cun infrastructura existenta sco la pista Silvano Beltrametti ha Lai fatg 
puncts a Berna. FOTO LENZERHEIDE.COM

